«Сыктывкарса  университетлӧн лоис олӧмлы лӧсялана сӧвман стратегия, мый веськыда йитчӧма республика сӧвмӧдан уджтаскӧд»

Та йылысь талун висьталіс Коми Республикаса Юралысь  Вячеслав Гайзер Сыктывкарса  канму университетлӧн Учёнӧй сӧветлӧн чукӧртчылӧм  дырйи, кӧні медшӧр сёрнитанторнас вӧлі 2030 воӧдз вузлӧн сӧвман стратегия.

Документ йылысь висьталіс Сыктывкарса  канму университетлӧн  ректор Марина Истиховская. Сійӧ пасйис, мый вуз сӧвмӧдан стратегическӧй уджтаслӧн коланлуныс вӧлі уна фактор  вӧсна, сы лыдын вӧлі коланлун лӧсявны экономика инновационнӧя сӧвмӧдан корӧмъяслы, лӧсьӧдны подув республикаса экономика содӧмлы да социальнӧя сӧвмӧмлы, ӧдйӧ велавны ӧдъя вежласьысь рыноклӧн тшӧктӧмъяс да корӧмъяс дорӧ.  

М.Истиховскаялӧн кывъяс серти, «татшӧм условиеясын  университетсянь ковмис выль “водзвыв аддзана”  стратегия, кодӧс веськӧдӧма сэтшӧм специалистъясӧс дасьтӧм вылӧ, кодъяс кылӧны инновацияяссӧ, кодъяслӧн эм кужанлун наукалӧн верктуя туйвизьясын да вылын технологияяс юкӧнын. Стратегия петкӧдлӧ университетса ортсыса да пытшкӧсса политикалысь медыджыд туйвизьсӧ. Сійӧ вочавидзӧ сэтшӧм юалӧмъяс вылӧ, кыдзи “мый вежны”, “кыдзи” да “мыйла”.  Тайӧ сетӧ позянлун лӧсьӧдны университет инновационнӧя сӧвмӧдан механизм кыдзи система, кодлӧн тӧдчанлуныс дінмуса экономикаын  Коми Республикалысь интеллектуальнӧй вынйӧр сӧвмӧдӧмын да уджсикасын кужысь уджалысьясӧс дінмуса экономикаын пыр вежласьысь корӧмъяс серти   сійӧс кужӧмӧн используйтӧмын, а сідзжӧ инновационнӧй сӧвмӧмӧ интеллектуальнӧй пай пуктӧмын».

Коми Республикаса Юралысь Вячеслав Гайзер ошкис  Стратегия баласӧ, та дырйи пасйис, мый сылӧн зэв ыджыд тӧдчанлуныс абу сӧмын университетлы, но и ставнас республикалы: «Сійӧс тӧдтӧг, кутшӧм ногӧн ми кутам сӧвмӧдны республикалысь экономика, сьӧмкудса да социальнӧй юкӧн ставнас,   челядь мывкыдӧн позьӧ виччысьны сійӧ водзӧссӧ, кутшӧмӧс ми виччысям дінму сӧвмӧдан уджтасысь».

Та дырйи республикаса юрнуӧдысь торйӧн пасйис, мый петкӧдлӧм документыс инмӧ оз сӧмын торйӧн босьтӧм ӧти вузлы,  а республикалӧн зэв вынйӧра выль университетскӧй комплекслы: «Тайӧ веськыда  тӧдчана. Торйӧн тӧд вылӧ босьтӧмӧн, мый Стратегия лӧсьӧдӧмлы водзмӧстчӧмыс чужис аслас университет пытшкын. Эз прӧста шу аслас кадӧ  Питирим Александрович Сорокин, кодлысь нимсӧ, кыдзи ми чайтам, матысса кадӧ лоӧ сетӧма университетлы, зэв бур кывъяс: «Бура да зумыда стрӧитсьӧ сійӧ, мый стрӧитӧны надзӧник да вочасӧн, а оз мойдын моз, важсӧ помӧдз  черӧбтӧмӧн да повтӧг жугӧдӧмӧн».

«Сёрнитны кӧ ачыс Стратегия йылысь, ме лыддя, мый сійӧ босьтӧ тӧд вылас миян республика сӧвмӧмлысь медколана да водзӧ лача сетысь туйвизьяс. Тайӧ петкӧдлӧ, мый ми  вермам ог сӧмын могмӧдны уджсикасын кужысь кадръясӧн дінму экономикалысь ӧнія тӧдчана отрасльяс да социальнӧй юкӧн, но и медшӧрыс – лӧсьӧдны выль экономическӧй йитӧдъяс артман условиеясын специалистъясӧс водзвыв дасьтан, выльысь велӧдан да квалификация кыпӧдан система.  А тайӧ кутас сетны позянлун том йӧзлы кольччыны уджавны миян республикаын, - висьталіс Вячеслав Гайзер. - Нимкодь сыысь, мый артавсьӧ тайӧ уджас кыскыны оз сӧмын студентъясӧс да  профессорско-преподавательскӧй уджалысьясӧс, но и  лоны вермана удж сетысьясӧс, бизнес-сообществоӧс, Коми Республикаса канму органъясӧс да меставывса асвеськӧдлан органъясӧс». 
 Коми Республикаса Юралысь торйӧн сувтліс торъя мога индикаторъяслы сиӧм юкӧдъяс вылӧ.

«Индикатор тӧдмавтӧг кӧть кутшӧм  стратегия кольӧ прӧста гижӧм документӧн, кодлӧн абу олӧмас вӧдитчӧмыс.  А тані   2015-2020 вояс вылӧ вежӧртасъяслӧн вежсьӧмыс  индӧ олӧмас торъя артмӧмторъяс вылӧ. Паськалӧны велӧдан услугаяс, пыртӧны велӧдӧмӧ дистанционнӧй технологияяс; сӧвмӧны механизмъяс, кыдзи кыскыны вузӧ пырӧм вылӧ медся бура дасьтӧм абитуриентъясӧс, зэв правильнӧ, мый сідзжӧ и республика сайысь; восьтӧны ичӧт инновационнӧй предприятиеяс да  пыртӧны услуга босьтысьясӧн велӧдӧмын качество независимӧя донъялӧм. Ме зэв рад, мый университетын   инновационнӧй предприятиеяс лӧсьӧдӧм кузя удж зэв ӧдйӧ сӧвмӧ да мыйӧнкӧ СКУ весиг панйис Ухтаса техническӧй университетӧс, кӧть эськӧ  УГТУ-лӧн тайӧ туйвизьсӧ сӧвмӧдӧмын позянлуныс  унджык.  Буретш торъя мога  индикаторъясыс, менам чайтӧм серти, лоасны медшӧр инструментъясӧн Стратегиялӧн олӧмлы лӧсялӧмыслы, а сідзкӧ и велӧдан комплекслӧн став уджлы, сійӧс гӧгӧрвоӧмӧн, мый медыджыд шӧр могнас лоӧ удж рынокын ӧнія корӧмъяс да страналысь научнӧй интересъяс могмӧдӧм», - тӧдчӧдіс  В. Гайзер.

Та дырйи республикаса Юралысь торйӧн пасйис удж туйвизь, мый инмӧ велӧдысьясӧс дасьтӧмлы: «Тайӧ лунъясӧ Общероссийскӧй народнӧй фронтлӧн “Страналы бура велӧдӧм” форум вылын вӧлі сетӧма вӧзйӧмъяс, кодъяс, кыдзи пасйис Россияса Президент  Владимир Владимирович Путин тшӧктӧмъясын, матысса кадӧ пырасны вӧдитчӧмӧ. На пиысь кутшӧмкӧ юкӧн инмӧ школаяслы велӧдысьясӧс дасьтӧмлы. Кыв шутӧг, тайӧ зэв ыджыд мог и ме кора тайӧс босьтны тӧд вылӧ». 

Вячеслав Гайзер эскӧдіс, мый университетӧн пуктӧм шӧр могъяс да могъяс лоӧны збыльмӧдӧмаӧсь. Та дырйи пасйис, мый университет комплекслӧн та вылӧ эм колана вынйӧрыс: «Коми Республикаса Веськӧдлан котыр ассяньыс отсавліс, отсалӧ и кутас отсавны сы могысь, медым ставыс артмас». 
